
Tað tykist eitt sindur løgið, at um­
boð fyri vinnuna í fylgibólkinum 
í sambandi við fiskivinnunýskip­
anina nústani vísa sína misnøgd 
við, at arbeiðssetningurin hjá 
nevndini hevur verið so bundin, at 
hon bara skal lýsa spurningin við 
uppboðssølu – og ikki finna út av, 
um nú uppboðssøla er rætta loysn­
in. Hví er vinnan ikki komin við 
hesum kritikki fyrr?

Uppgávan hevur alla tíðina 
verið, at marknaðartilgongd til 
fiskivinnurættindini er partur 
av arbeiðssetninginum. Tí er tað 
eitt sindur løgið, at júst ein limur 
í nevndini nú finst at arbeiðssetn­
inginum, sum ananrs hevur verið 
alment kendur síðani nevndin fór 

til arbeiðis.
Tá tað er sagt, so er tað eisini løg­

ið, at arbeiðssetningurin skal vera 
so fastlæstur. Tí hvør sigur, at upp­
boðssøla er besta loysnin? Er tað 
staðfest nakrastaðni, og er tað ein 
leistur, sum verður brúktur aðra­
staðni?

At man politiskt ynskir aðra 
skipan og øðrvísi hátt at býta virð­
ini uppá, tað er so tað. Men tað má 
vera áhugamálið hjá øllum, at vinn­
an fær virkað, og at føroyskir fram­
leiðarar kunnu vera vísir í at hava 
ta vøru, sum teir hava bundið seg 
til at lata keyparunum. Tí annars 
steðgar alt upp av sær sjálvum.

Um so er, at uppsølan tryggjar 
tað best, so er tað fínt. Men tað 

øvugta er galdandi, so er tað heilt 
galið. Tað sigur seg sjálvt, at virki 
mugu kunnu fáa trygd fyri, at 
vøran, sum tey binda seg at lata 
kundum, kann fáast til vega.

Hinvegin so kann 
Fólkaflokkurin leika í, sum hann 
vil. Flokkurin kann bara takka sær 
sjálvum fyri, at einki er hent, og at 
tað nú er ein annar meiriluti á tingi. 
Fólkaflokkurin hevur havt allar 
møguleikar at loysa málið – og at 
loysa tað á ein heilt annan hátt, enn 
tann, sum nú liggur í kortunum. 

Men tað gjørdi Fólkaflokkurin 
ikki. Undir leiðsluni hjá Jacob 
Vestergaard valdi Fólkaflokkurin 
heldur einki at gera – vit kunnu 
kalla tað at renna undan ábyrgd.

Nú er bara ein 1. januar eftir, 
áðrenn vit koma til 2018. Greitt er tí, 
at tíðin verður knøpp. Sera knøpp 
hjá vinnuni at laga seg til nýggju 
skipanina. 

Men tað ábyrgdina eigur Høgni 
Hoydal og hansara stýri ikki. Tí 
Tjóðveldi hevur verið hildið frá 
maktini, síðani Bjørn Kalsø segði 
upp veiðuloyvini til ársenda næsta 
ár.

Í næstu viku skal Høgni Hoydal 
hava uppskotini frá bólkini – og 
so fer politiska viðgerðin í gongd. 
Vit kenna politikararnar, tey gera 
í øllum førum ikki alt, sum ein 
embætismannabólkur kemur við.

Men politikararnir skulu handla, 
og teir skulu handla skjótt.

Nú er bara ein 1. jaunuar 
eftir til loyvini skulu latast inn

í so sein á sjóvarfallinum

Tórshavnar Býráð og Politiið 
halda, at landsstýrisfólk 
hava størri týdning enn van­
lig fólk og vanligir skattgjald­
arar í Havn. Í mong harrans 
ár hava tey givið øllum lands­
stýrisfólkum serrættindi til 
at parkera í Havn so leingi 
sum tey vilja – uttan at fáa 
bót.

Soleiðis kunnu løgmaður 
og tey sjey landsstýrsifólkini 
hjá honum hvønn dag leggja 
hald á átta perkeringspláss í 
Havn allan dagin.

Øll vita – ikki minst tey 
sum búgva og virka í miðbý­
num í Havn, at parkerings­
viðurskiftini eru út av lagi 
vánalig.

Hjá fólki, sum búgva í mið­
býnum, var annars ein loysn í 
eygsjón, tí seinastu árini hevur 
Tórshavnar kommuna arbeitt 
við at útvega parkeringsloyvir 
til borgarar, men á síðsta bý­
ráðsfundi, varð avgjørt at 
koyra málið aftur í nevnd, og 
er nú óvist, nær málið kemur 
fyri býráðið aftur. 

Men tey eru nøkur, ið als 
ongan trupulleika hava at 
sleppa av við bilin í miðbý­
num. Summi hava privat park­
eringspláss, meðan onnur, 
sum t. d. Løgtingið, rinda fyri 

parkering hjá sínum fólkum. 
Men so er tað uppaftur nøk­
ur onnur, ið ókeypis sleppa 
at brúka almenn parkerings­
pláss sum tað vóru teirra 
egnu. 

Tað eru landsstýrisfólk. 
Ferðslunevndin, ið er ein 
nevnd við umboðum frá 
løgregluni og Tórshavnar 
kommunu, hevur nevniliga 
avgjørt, at landsstýrisfólk, 
óansæð um teirra skrivstova 
er í Tinganesi, sum t. d. hjá 
Aksel V. Johannesen, løg­
manni, ella aðrastaðnis í bý­
num, sum hjá Sirið Stenberg, 
landsstýriskvinnu í heilsu­
málum, fáa eitt serligt parker­
ingsloyvi, ið loyvir teimum at 
brúka ymisk parkeringspláss 
nærhendis Tinganesi. 

Myndin til greinina vísir 
eitt slíkt loyvi, ið gevur við­
komandi landsstýrisfólki 
loyvi at parkera uttan tíðar­
avmarking Undir Kjallara, á 
Kongabrúnni og á P-økinum 
á Bursatanga. 

So meðan vanligi borgarin 
má brynja seg við toli, so kann 
staðfestast, at landsstýrisfólk 
hava lagaligari treytir enn 
onnur.

– Redaktónin her á síðu 2 
heldur hetta vera langt úti. 
Tað er serliga langt úti av  bý­
ráðnum í Havn at gera mis­
mun millum borgarar. Vit 
halda eisini, at landsstýris­
fólkini áttu at latið hesi loyvi 
innaftur – so leingi eingin 
skipan er fyri vanliga fólkið í 
miðbýnum í Havn!

Landsstýrisfólk meira verd 
enn onnur fólk í Havn

Fólkaflokkurin í Klaksvík 
plagar at vera nógv tann 
størsti flokkurin. 

Tað var hann eisini á sein­
sta býráðsvali, tá hann fekk 
1.104 atkvøður av teimum 
2.991, sum vóru á vali. Tað er 
tað sama sum 37,01 prosent 
av atkvøðunum, og tí fekk 
hann fimm av ellivu býráðs­
limum.

Men tað var ikki nóg mik­
ið hjá flokkinum fyri at halda 
seg at valdinum. Allir hinir 
flokkarnir, Tjóðveldi, Sjálv­
stýrisflokkurin og Javnaðar­
flokkurin, kastaðu saman. 

Tilamans høvdu teir 
tríggir flokkarnir seks bý­
ráðslimir, Tjóðveldi tríggjar, 

Sjálvstýrisflokkurin tveir og 
Javnaðarflokkurin ein.

Tey 11 fólkini á listanum 
hjá Fólkaflokkinum eru hesi:

 
Jan Gardar
Hallstein Eivindarsonur 
Jacobsen
Eyðstein Poulsen
Herfrí Sørensen
Beinir Johannesen
Gunvá Við Keldu
Símun á Høvdanum
Erling Petersen
Atli S. Justinussen
Oddmar á Lakjuni
Óli Reinert Á Geilini

Fólkaflokkurin 
klárur í Klaksvík

